
Umsögn velferðarsviðs Reykjavíkurborgar um drög að frumvarpi til laga um breytingu á 

44. gr. laga um útlendinga nr. 80/2016 (fjöldaflótti) 

Vísað er til máls nr. S-199/2024 sem birt hefur verið í samráðsgátt stjórnvalda er varðar drög að 

frumvarpi um breytingu á 44. gr. laga um útlendinga nr. 80/2016 (fjöldaflótti). Með frumvarpinu er 

lagt til að hámarkstími dvalarleyfa, sem veitt eru á grundvelli sameiginlegrar verndar í kjölfar 

fjöldaflótta, verði lengdur úr þremur árum í fimm. 

  

Í núgildandi lögum er gert ráð fyrir að dvalarleyfi á grundvelli 44. gr. laganna verði framlengt um 

eitt ár í senn og ekki um lengri tíma að ræða en þrjú ár. Fyrirséð er að ef frumvarpið verður ekki 

að lögum, muni allt að 2.315 einstaklingar eiga rétt á efnislegri meðferð á umsókn sinni eða 

framlengdri dvöl á öðrum lagagrundvelli, strax á næsta ári. Ljóst er að kostnaður við umsýslu og 

þjónustu slíks fjölda umsókna myndi hafa veruleg og neikvæð áhrif á starfsemi 

Útlendingastofnunar, kærunefndar útlendingamála og kostnað við málaflokkinn í heild sinni. 

Að mati velferðarsviðs Reykjavíkurborgar  er framangreind breyting á lögunum jákvæð en talin er 

ástæða til að vekja athygli á því að gera megi ráð fyrir auknum kostnaði hjá  velferðarsviði 

Reykjavíkurborgar vegna framlenginga dvalarleyfa um tvö ár.  

 

Í gildi er þjónustusamningur milli Reykjavíkurborgar annars vegar og félags- og vinnumarkaðs-

ráðuneytisins og Vinnumálastofnunar hins vegar, vegna samræmdrar móttöku flóttafólks sem 

gildir til 31. desember 2024. Samkvæmt samningnum fær Reykjavíkurborg greiðslur frá 

þjónustukaupa vegna stuðnings, aðstoðar og ráðgjafar til þeirra einstaklinga og fjölskyldna er um 

ræðir. Lögð er á það áhersla af hálfu Reykjavíkurborgar að haft verði samráð um áframhaldandi 

fyrirkomulag og fjármögnun þessa verkefnis áður en lagabreyting nær fram að ganga. 

 

Ef frekari upplýsinga er óskað verða þær góðfúslega veittar. 

